Мәктәпкәчә яшьтәге балаларда аваз культурасын тәрбияләүдә 
УМК укыту-методик комплектын куллану
[bookmark: _GoBack]Сөйләмнең “Аваз культурасы” дигән төшенчә бик киң мәгънәдә кулланыла. Ул үз эченә яңгырашлы сөйләмне (ягъни аваз әйтелешен) характерлый торган әйтелеш сыйфатларын (интонация, темп һ.б.), алар белән бәйләнешле сәнгатьлелекнең туры килүен (мимика), шулай ук аралашу культурасы элементларын ала. Аваз культурасының төзелмә компонентлары – сөйләм кабул итү сәләте һәм сөйләм вакытындагы сулыш сөйләмдә дөрес яңгыраш барлыкка килүгә төп шарт булып торалар. Мәктәпкәчә яшьтәге балалар еш кына аерым авазларны дөрес әйтмиләр. Моннан тыш, күп кенә балалар кайбер авазларны йә төшереп калдыралар, йә урыннарын алмаштырып әйтәләр. Кайбер балаларның сөйләме тиз һәм аңлаешсыз була. Сөйләм вакытында бала авызын тиешенчә ачмый, авазлар артикуляциясе көчсез. Моны галимнәр сөйләм органнарының акрын үсеше белән аңлата. Сөйләгәндә сөйләм органнарындагы вак мускуллар хәрәкәтләренең төгәл һәм тиз үтәлүе бик әһәмиятле. Мондый сыйфатлар тора-бара формалаша. Бала сөйләгәндә өзек-өзек, туктаусыз сулыш ала. Гадәттә бу үзенчәлекләр кече яшьтәге мәктәп балаларына да хас. Авазларны әйткәндәге җитешсезлекләр балага тискәре тәэсир итәләр: ул үз эченә йомыла, кырыслана, тынычсызлана, аның кызыксынучанлыгы кими, бу, үз чиратында, акыл ягыннан артта калуга китерергә мөмкин, шулай ук баланың сөйләме аңлаешсыз, тыңлаучы балалар өчен кызыксыз була. Балаларның сөйләме камил, төгәл, аңлаешлы булсын өчен, түбәндәге фонетик нормаларны сөйләмдә өзләштерү һәм ныгыту күздә тотыла: 
1. Сүздәге авазларны тыңлаучы җиңел аера алырлык дәрәҗәдә ачык һәм дөрес итеп әйтү. 
2. Сүзләрне орфоэпик яктан дөрес әйтү:
а) авазларны чиратлаштыру (бәбкә – бәпкә) 
б) ассимиляцияләү (умбер, көмбагыш); 
в) иренләштерү (бороч, төтөн); 
г) сүз басымын дөрес кую (батыр – батыр) һ.б. 
Дөрес әйтмәү сөзнең мәгънәсен боза, аны аңлауны читенләштерә. 
3. Сөйләмнең тавыш көчен, темпын, тонын, интонацияне, паузаларны булдыру. (Яңгыр ява. Яңгыр ява? Яңгыр ява!) 
Кайбер очракларда бала барлык авазларны ачык итеп әйтә, дикциясе яхшы, ләкин аерым сүзләрне әйткәндә хаталар җибәрә. Тәрбиячеләр балаларның сүзләрне әйтүдәге типик үзенчәлекләрен белергә тиешләр: кече яшьтә балаларга сүзләрне кыскарту, авазларның һәм иҗекләрнең урыннарын алмаштыру, төшереп калдыру, авазлар өстәү хас. Бу үзенчәлекләрне белү мәктәп яшендәге балаларның сүзләрне әйтүдәге хаталарын тизрәк төзәтергә ярдәм итә. Авазларны дөрес әйтүне ныгыту буенча эш бербөтен система булып торырга тиеш. Ул баланың бакчага килгән беренче көннәреннән үк башлана. Олыларның махсус игътибарыннан башка, балаларда сөйләмнең авазлар ягы үсеше тотокарлана, тискәре сөйләм гадәтләре барлыкка килергә мөмкин, ә аларны төзәтүе бик авыр.
Без яңача фикерләүгә игътибар бирелгән, тормышта әледән-әле яңа ачышлар ясала торган заманада яшибез. Үсеш-үзгәрешләр уку-укыту, тәрбия процессына да кагыла. “Туган телдә сөйләшәбез” яңа укыту-методик комплекты менә ниләрне үз эченә ала:
1. Балалар өчен эш дәфтәре. 
2. Тәрбиячеләр өчен методик пособие 
3. Аудиоматериал комплекты (җырлар, биюләр) 
4. Мультипликацион сюжетлар 
5. Күрсәтмә, таратма материаллар 
6. Тематик план. 
7. Диагностикалар. 
“Туган телдә сөйләшәбез” умк-ң максаты түбәндәгечә билгеләнә: мәктәпкәчә яшьтәге балаларның туган телдә дөрес сөйләмен формалаштыру. Димәк, бала тирә-юньдәгеләрнең сөйләмен аңлый алырга, әкренләп сүзлек байлыгын арттыра барырга, сүзләрнең мәгънәсенә төшенеп, җөмләләр төзи белергә һәм сорауларга дөрес җавап бирергә; шулай ук аралашуның төрле формаларын яхшылап үзләштерегә тиеш була. Укыту-методик комплектларның төп компонентларыннан берсе – эш дәфтәрләре. Алар балаларга сүзләрне истә калдырырга, аларны сүзтезмәләрдә һәм җөмләләрдә дөрес кулланырга бик нык ярдәм итә. Шулай ук тәрбиячегә дә материалны ныгытырга, эшчәнлеккә кызыксыну уяну вакытында баланың хаталарын төзәтергә мөмкинлек бирә. Һәрбер эшчәнлекне оештыру өчен төсле матур күргәзмә һәм таратма рәсемнәр, битлекләр, аудиоязмаларны кулланырга була. Болар барсы да балаларның сүз байлыгын, сүзләрне отып калу аша хәтерен, зиһенен үстерә һәм гади диалогта катнаша белү күнекмәсен дә үстерүдә ярдәм итә. Балаларның сүзлек запасын, өйрәнгән материалны төркемдә кабатлый һәм ныгыта алсыннар өчен, һәр эшчәнлектә һәм башка белем бирү өлкәләрендә дә күрсәтмәлекләрне, тарату материалларын мин үзем бик отышлы кулланам. Бу күрсәтмәлекләрдән төрле дидактик биремнәр һәм күнегүләр уйлап табам. Мәсәлән, “Кем күбрәк атый?”, “Кем тулырак сөйләр?” Балалар бигрәк тә ел фасыллары һәм өлкәннәр хезмәтен чагылдырган күрсәтмә рәсемнәрдән хикәя төзеп сөйләргә яраталар. Бу күрсәтмәлекләрне режим моментларында, төрле әңгәмәләр оештырганда да файдаланам. Балаларның сөйләмен үстерү һәм туган телгә өйрәтү шөгыльләрендә кулланыла торган ысуллардан бармаклар белән уеннар мисалын китерергә мөмкин. Хәрәкәт активлыгы югарырак булган саен, нәниләрнең сөйләме тизрәк үсеш ала. Шөгыльләрдә мультимедиа проекторлары куллану да бик отышлы. Татарчага тәрҗемә ителгән мультфильмнар, әкиятләр карау, балада әсәрнең эчтәлегенә төшенергә, бәйләнешле сөйләмен үстерүгә, сүзлекләрен баетырга ярдәм итә. Прогулка вакытында ел фасылларына кагылышлы табигый үзгәрешләрне күзәтү, өлкәннәрнең эшчәнлеген карап бәяләү, төшенүе җиңел булган җырлар, әкиятләр, классик музыка тыңлау – сөйләмгә өйрәтү процессында шушы бик тә үтемле ысулларны кулланырга мөмкин. Димәк, мәктәпкәчә яшьтәге балаларда аваз культурасын тәрбияләүдә, туган телдә сөйләшергә өйрәтү өчен мөһим чаралар түбәндәгеләр
- мәдәни тел моһите, 
- аралашу, 
- педагог, бала һәм ата-ананың бердәм эшчәнлеге, 
- эшне уеннар ярдәмендә оештыру, 
- эшлекле шартлар, 
- мультимедиа технологияләре һәм ТСО, 
- халык иҗаты,
- мультипликацион фильмнар. 
Матур әдәбият укытуны камилләштерүнең чиге юк, бары тик эзләнергә, яңалыкка омтылырга, билгеләнгән максатка кыю барырга гына кирәк. Әгәр тәрбияче күрсәтмәлекне җитәрлек дәрәҗәдә кулланса, төрле уен ситуацияләре, сөйләм күнегүләре, инновацион технология элементларыннан дөрес файдалана белсә, ул шөгылендә уңышка ирешәчәк. 
